
Tunuliaqutatut allakkiaq
Tulaassisussaatitaanerup allanngortinneqarnera – pisassiisarneq akitsuusiisarnerluunniit
Peder Andersen
Eqikkaaneq: Tunuliaqutatut allakkiap uumap nalilerpaa tulaassuisussaatitaanerup naleqqussaanissamut periarfissat marluusut.
Tulaassisussaatitaanerup naleqqussarnissaata pisariaqalersimanera  raajarniarnerup ataatsimut aqunneqalersinnaaneranik, taamalu massakkut raajarniarnermi sineriassortunut avataasiortunullu, tulaassisussaatitaaneq eqqarsaatigalugu tamarmik immikkut piumasaqaateqarfiusunut, avitsisimanerup atorunnaarsinneqaratarsinnaaneranut isumaliuutersuuteqartoqarsimanera aallaavigalugu. 
Tunuliaqutatut allakkiaq naatsorsuutigalugu kattussinerup kingorna nunami tunisassiassatut raajat tulaanneqartut ikinnerpaaffissaattut piumasarineqartut ataatsimiititaliarsuup aalajangiusimajumassagai. Tulaanneqartussaatitaasut amerlassusii piffissap ingerlanerani allanngortinneqartarsinnaassapput soorlu nunami suliffissaqartitsineq pissutigalugu tamanna pisariaqalersimappat. Siunnersuutinik marluusunik naliliineq aamma tulaassisussaatitaanermik allanngortitsinerup naliliivigineqarneranik imaqarpoq.
1. Aallarniut
Aaqqissugaanermik atatillugu naleqqussaaneq, avataasiorluni sineriassorlunilu raajarniarnerup immikkoortisimajunnaarneqarnera, pisassiissutinik agguaasarnermi najoqqutaq kiisalu tulaassisussaatitaaneq. Aalisarnerup pitsaanerpaamik ingerlanissaa taamalu pisuussutit annerpaamik iluanaarutaanissaat anguniarlugu kiisalu suliareqqiivinni suliffissaqartitsinissaq isiginiaatigalugu qanoq pitsaanerpaamik tulaassisussaatitaanermik annertussusiliisoqartassanersoq apeqqutaalerpoq, 
Tullinnguuttuni aningaasarsiorluarnerpaanissaq raajaleriffinnilu suliffissaqartitsineq isiginiaraanni tulaassassanik amerlassusiliisarnerit assigiinngitsut pitsaaqqutaat ajoqutaallu naatsumik misissuataarneqarput.
2. Pisassiissutit tulaassinissamik piumasaqaatitallit piumasaqaatitaqanngitsullu aaqqinneqarnissaannut periaatsit marluk
Tulaassisussaatitaanermut aaqqiissutissat marluk ullumikkut tulaassisussaatitaanerup ilusaanut sanillillugit misissuataarneqarput. Ullumikkut raajarniarsinnaanermut akuersissummut atatillugu piassiissutinit pissarsiassat tulaassisussaatitaanernik assigiinngitsunik piumasaqaateqarfiusarput. Massakkut tulaassassat amerlassusilerneqartarneranni avataasiorlutik raajarniat tamakkerlutik pisamik 25%-iinik tulaassisussaatitaasarput kiisalu sinerissami raajarniat angallatit 25-iusut ilaat 20 tamakkiisumik tulaassisussaatitaallutik. Sinnerini tallimaasuni sisamat 25%-imik tulaassisussaatitaapput, angallallu kingulleq 70%-mik tulaassisussaatitaalluni.
Raajarniarnerup avataasiornermut sineriassiornermullu ullumikkut avissimanera atorunnaarsinneqassappat angallatit suliassaannik nutaamik agguataarisoqarsinnaalissaaq, aammalu massakkut sineriassiortuusut ungasinnerulaartoq isigalugu naleqqussaavigineqarnissaat naatsorsuutigisariaqassalluni. Taamaammat tulaassisussaatitaanermik annertussusiliisarneq eqaannerusoq, aalisarsinnaassusermik suliareqqiisinnaassusermillu atorluaaffiunerusoq misissortariaqarpoq, aammali tulaassassanik amerlassusiliiarneq suliareqqiivinni suliffissaqartitsinermik piumasaqaateqarfiusoq kissaateqarfiusorluunniit attanneqarsinnaassallutik.
Tassa ingerlatseqatigiiffimmut pisassiissutaasut ilaat tulaatassanngortinneqartassapput. Tulaassisussaatitaaneq ingerlatseqatigiiffiup massakkut tulaassisussaatitaaneranut naapertuussinnaavoq, aaqqissuussinerilli allattaaq eqqarsaatigineqarsinnaapput. Siulittaasup siunnersuutigaa raajartassiissutit tamarmiusut (TAC) tulaassisussaatitaanermi pisussaaffittallit massakkutut 46,7%-iussasut.
Raajarniarnerup avataanut sineriammullu avissimajunnaartinneqarnerata kingorna ingerlatseqatigiiffinnut assigiinngitsunut pisassiissutaasartut (pisassiisarnermi najoqqutaq) annertussusii, Tunuliaquttami, takuneqarsinnaapput. Killiffik raajarniarnermilu unammilligassat. Allannguisoqanngippat aaqqissuussineq ullumikkut iinnassaaq, taamaallaalli ingerlatseqatigiiffiit qassiinik angallataatillit eqaannerusumik tulaassisussaatitaanerminnik naammassinnissinnaasalissallutik. Massakkut taamatukanneq  ingerlasoqareerpoq ukiuni aalajangersimasuni pisassiissutaasartunik niueruteqartarneq nuussisarnerluunniit aqqutigalugit.
Ingerlatseqatigiiffiup pisassaanik assigiinngitsunik kattussilluni ataasinngortitsinikkut ingerlatseqatigiiffik tamarmiulluni ungasinnerusumut pilersaarusiorsinnaanngussaaq. Taamattaaq pisassiissutinik tassa pisassiissutinik tulaassinissamik pisussaaffittalinnik pisussaaffittaqanngitsunilluunniit imaluunniit ukiumi aalajangersimasumi pisassanik pisinissamut nioqquteqarnissamullu periarfissaqarnikkut ungasinnerusumut pilersaarusiornissamut periarfissagissaarnerusoqalissaaq kiisalu angallatit avataani tunisassiornissamut tulaassinissamulluunniit assigiinngitsunik piginnaanillit atorluarneqarsinnaanerulissallutik.
Pisassiissutit tulaassisussaatitaanermik pisussaaffittallit pisassanut tulaassinissamik pisussaaffittaqarunnaarlugit allanngortinneqarsinnaannginnissaat naatsorsuutigineqarpoq. Tassa imaappoq pisassiissutinik niueruteqartarneq tulaassassat tulaassassaangitsunut sanilliullutik amerlassusiinik allanngortitsinavianngilaq kiisalu ukiuni aalajangersimasuni tulaassassat tulaassassaanngitsullu imminnut sanilliullutik amerlassusiinik allanngortitsinaviaratik.
Taamaammat tulaanneqartut ikinnerpaaffissalerneqassapput tulaassinissamut pisussaaffimmi oqaatigineqartut amerlaqataannik.
Massakkut pisassat tulaassinissamik pisussaaffittallit pisussaaffittaqanngittullu massakkut atuuttut agguaassinermit atuuttumit allaasumik agguataarneqarsinnaapput.
· Assersuutigalugu kikkut tamarmik pisassat tulaatassat tulaatassaanngitsullu amerlassusiisa nikisinneqarfiginngisaannik pisassinneqarpata taava ingerlatseqatigiiffiit ilaat tulaassassaanngitsunik pisassinneqartassapput, massakkut sinerissami raajarniarnermi angallami tunisassiornissamut atorneqarsinnaanngitsunik.
· Paarlattuanik ingerlatseqatigiiffiit angallannermi annertuumik tunisassiorsinnaassusillit pisassat tulaatassaanngitsunik amigaateqalissapput. Tamanna pisassiissutinit pissarsiassanik ukiunilu aalajangersimasuni pisassarititaasunik niuersinnaanngornikkut aaqqinneqarsinnaassaaq.
Massakkut akitsuusiisarneq, avammut nioqqutinut sanilliullugu tulaassanut annikinnerusumik akitsuusiiffiusartoq aallaavittut attatiinnarneqassaaq, kisiannili eqaassuseq annerussaaq aningaasarsiornermillu pitsaanerusumik taamalu inuiaqatigiit pissarsiassaannik annertusitsisinnaalluni. Tamatumuunakkut apeqqutaalerpoq pisassanik (ukiumullu pisassiissutinik taakkununnga atasunik) tulaassinissamik pisussaaffittalinni pisussaaffittaqanngitsunillu niueruteqarneq periaatsini pitsaanerpaajunersoq. Apeqqut taanna siornatigut pisarineqartarsimasut tunngavigalugit pisassiissutinik tulaassinissamik pisussaaffittalinnik agguaassinermi atuutissaaq, kiisalu assersuutigalugu pisassiissutinit pisassarsiassat tulaassinissamik pisussaaffittallit pisussaaffittaqanngitsullu agguataarneqarneranni atuutissalluni.
Pisassiissutit tamarmiusut aningaasatigut pissarsiaqaataalluartumik iluaqutigineqarnissaat anguniarlugu tamatumalu peqatigisaanik pisassat ilaat tunisassiorfinnut tulaanneqarnissaat qularnaarumallugu, soorlu massakkut agguaassisarnermut naapertuuttumik tamanna pissappat taava apeqqutaalissaaq:
1. pisassiissutit aalajangersimasut tulaassinissamik pisussaaffittallit piumaneqarnerunersut
2. aaqqissuussinermut eqaannerusumut sanilliullugit, tassani tulaassat atugassarititaasut naapertorlugit allanngorartassallutik, soorlu raajanit tunisassiat assigiinngitsut akiisa allanngorarnerat naapertorlugu.
Kingulliullugu taaneqartumi akitsuutit assigiinngitsut atorlugit aqutsisoqartassaaq, tassa tulaassat kiisalu avammut nioqqutit amerlassusii kiisalu akitsuutaasa assigiinngissutaat eqqarsaatigalugit.
Amerlassusiinik aalajangiisarnerni marlunni pitsaaqqutit ajoqutillu naliliivigineqarneranni tamanna tunngavigineqarpoq.
1. Periaaseq 1. Pisassiissutinit pissarsiassat atorlugit aaqqissuineq. Pisassanik tulaasassaasunik tusaassassaanngitsunillu nioqquteqartarluni pisisarneq.  Ukiumut pisassat amerlanerpaaffissaannik (TAC) aalajangiisoqartassaaq, taannalu pisassanut tulaassassanut tulaassassaangitsunullu agguataarneqartassaaq, soorlu massakkut agguataarineq atorlugu imaluunniit alla atorlugu. 

Pisassat ullumikkut pisarnertut ingerlatseqatigiiffiit akornnanni pisassanit pissarsiassaat naapertorlugit taakkununnga agguaanneqartassapput, kisiannili pisassanut tulaassassanut tulaassassaanngitsunullu agguataarneqartassallutik. Pisassiissutinit pissarsiassanik pisassanillu nioqquteqartarneq kiisalu pisassiissutinit pissarsiassanik pisassanillu tulaassassaanngitsunik nioqquteqartarneq ingerlalluarpat pisassat tulaassassaasut tulaassassaanngitsullu akornanni killilersuutaasut atorlugit aalisarneq ingerlalluassaaq.

2. Periaaseq 2. Akitsuusiisarluni aaqqissuussineq. Raajat tulaassat kiisalu avammut noqqutit akiitsuutaat aalajangersarneqartassapput atorluaanerpaanissaq qularnaarumallugu kiisalu tunisassiorfinni suliffissaqartitsinissaq eqqarsaatigalugit. Raajanut akitsuutit, aamma pisassanut akitsuutit assigiinngissutaat aalajangersarneqartassapput pisassiissutit tamarmiusut ilaat nunami suliareqqitassanngortinniarneqartut tulaanneqartartussanngorlugit.

Taamaaliornikkut angallatit ataasiakkaat akit, aningaasartuutit allallu naapertorlugit ingerlatsinermi aningaasaqarnerminnik naleqqussaasinnaassapput, taamalu raajarniarneq tamarmi aningaasatigut ingerlalluassalluni. Tassa imaappoq, tamatumanissaaq angallatit assigiinngitsukkuutaat tamarmik immikkut iluaqutissartaminnik atorluaasinnaassapput.
Periaatsit taakku marluusut iluaqutitaqarlutillu ajoqutitaqarput, tassa pisassiissutinit pissarsiassat pisassallu tulaassassat kiisalu tulaassassaanngitsut imminnut sanilliullutik amerlassusii toqqaannartumik tulaassassat amerlassusiinik aalajangiinerusarput, taavalu akitsuutit atorneqarnerat toqqaannanngitsumik aalajangiinerusarlutik.
Periaatsit marluusut tamarmik aaqqinneqartarsinnaapput ingerlaavartumillu iluarsineqartarsinnaallutik, tulaassassanik amerlassusiliinik aalajangiisarnermi aalisarnermi akinik aningaasartuutillu qanoq issusiinik ilisimasaqarluarneq naapertorlugu periaatsit taakku marluk aalisarnerup ingerlalluarnissaanik assigiimmik qularnaarisussaapput.
Periaaseq 1-imi, pisassiissutinit pissarsisarneq atorlugu amerlassusiliisarnermi ingerlatseqatigiiffiit ataasiakkaat pisassiissutinit pissarsiassanik pisassanillu tulaassassanik pisiarisarlutillu nioqquteqartassapput, tassa imaappoq pisassiissutigineqartut aalajangersimasumik tulaassasartallit ingerlatseqatigiiffiup annerpaamik iluanaarutigisinnaanngikkunigit pisassiissutinit pissarsiassat pisassallu tulaassassaasut nioqqutigissavai imaluunniit pisiarissallugit imaluunniit pisassiissutinit pissarsiassanik pisassanillu tulaassassaanngitsunik nioqquteqarluniluunniit pisisassalluni.
Periaatsip taassuma malitsigisaanik ingerlatseqatigiiffiit aalisarsinnaassutsiminnik atorluaanissaminnut sanilliullugu ”annertuallaamik” tulaassinissamut pisussaaffiligaasimasut ingerlatseqatigiiffinnut allanut pisassiissutinit pissarsiassat ilaannik pisassanilluunniit tigusititsinerminni akiliisassapput, paarlattuanillu pisisuusut pisussaaffimmik tigusinerminnut ajunngitsorsialerneqartassapput / akilerneqartassapput.
Periaatsimi tassani oqartussat suliassaat tassaassaaq pisassiissutinik nioqquteqarnerit nalunaarsortassallugit nakkutigissallugu tulaassisussaatitaaneq tamarmiusoq eqqortinneqarnersoq paasiumallugu, kisiannili ingerlatseqatigiiffiit angallatilluunniit ataasiakkaat nakkutiginissaat pisariaqassanngilaq. Akiitsutinik akiliisarnerup nakkutigineqarnissaa eqqarsaatigalugu oqartussat suliassaat allannguuteqarnavianngillat.
Pisassiissutinit pissarsiassanik pisassanillu niuerneq eqqarsatigalugu saqqumisumik ingerlatsisoqarpat pisassiisarnerit assigiinngitsut arlaasa arlaminnut sanilliullutik pissarsiaqaataanerusarnerat erseqqississaaq. Tamatuma paasisimaneqalerneratigut pisuussutinut akitsuutit iluarsiivigineqarnissaat tunngavissaqalissaaq.
Periaaseq 1-ikkut tulaassassatut kissaatigineqartut qularnaarneqassapput.
Periaaseq 2, akitsuusiisarneq atorneqarpat angallammi tunisassiarineqartut kiisalu nunami suliareqqitassanngortinneqartut akitsuutitaat avinneqartassapput. Akiitsutit taamalu akitsuutit avinneqarnerat aalajangersarneqartassaaq, taamaammallu naatsorsuutigisariaqarpoq pisassat ilaat suliareqqitassanngortinniarneqartutut qularnaarneqassasut. Kissaatigineqartunut sanilliullugu tulaassat ikippallaarnerat paasinarsippat akitsuutit agguataarsimanerat aaqqinneqarsinnaavoq (aamma illuatungaanut).
[bookmark: _GoBack]Periaatsimi tassani aallaaviatigut tulaassisussaatitaasoqanngilaq, aammalu periaatsimi 1-misut ingerlatseqatigiiffiit akornanni akiliisoqartarnavianngilaq, periaaserlu taanna massakkut akitsuusiisarnermit annerusumik akitsuusiiviusassappat isertitat amerlissutaat pisortat isertitarissavaat. Taama pisoqarsinnaavoq assersuutigalugu angallammi tunisassiorneq annertuumik aningaasatigut iluanaarutaasinnaalersimatillugu. Paarlattuanik pisoqarsinnaavoq assersuutigalugu tunisassiorfinni suliat akigissaarnerulissutigisaannik tunisassiat ineriikkat akiisa assigiinngissutaat allannguuteqarpat.
Periaatsimi 2-imi tulaassassat kissaatigineqartut eqqoqqissaarneqanngillat, akitsuutinilli allanngortitsisinnaanerit aqqutigalugit tulaassassatut kissaatigineqartut tungaannut illuartoqarsinnaavoq. Aamma ingerlatseqatigiiffiit angallammi tunisassiortut tunisassiorfinnulluunniit tulaassisut qanoq pissarsitigisarnerat ersersinneqarsinnaavoq. Tamatumuunakkuttaaq akitsuutit qaffasissusiinik allannguisariaqarnermik aalajangersaanissamut pasaissutissanik pissarsisoqarsinnaavoq.
3. Naliliinerit inerniliinerillu
Pisassiissutit ilaasa tunisassiorfinnut tulaanneqartussatut aalajangersakkat ukiut tamaasa eqqoqqissaarneqartarnissaat assut pingaartinneqarpat periaaseq 1 tulaassassanik tulaassassaanngitsunillu pisassiissutinit pissarsiviusarluni pisassiissuteqarfiusartoq periaatsini pitsaanerpaajuvoq. Periaaseq 2 siullertulli eqqoqqissaariviutigineq ajorpoq, kisiannili akitsuutit ungasinnerusoq isigalugu aalajangersarneqartarpata allanngorartinneqarpallaanngippatalu ingerlatseqatigiiffiit pitsaanerusumik periarfissaqalissapput niuernikkut atugassarititaasuinnut naleqqussassallutik.
Ingerlatseqatigiiffiit tulaassisussaatitaanermik tigusisut aningaasatigut iluaqutissinneqartassapput taavalu aalisarnermut akuersissummi piumasarineqartumit annerusumik suliareqqitassanik tulaassisarunik pitsaanerusumik inissisimalissallutik.
Akiitsutit atorlugit aqutsinerup aqunneqarnerani tulaassassanik niuerneq ingerlaavartumik nalunaarsortariaqanngilaq, pisassiissutilli angallammi tunisassiassat nakkutigineqassapput.
Taamaammat periaatsimik 2-imik oqartussat aqutsinerat periaatsimut 1-imut sanilliullugu pisariunnginnerussaaq. Kisiannili periaatsimi 1 aammalu 2-imi qarasaasiatigut atortorissaarutit atorneqarnissaat eqqarsaatigalugu pisariunermikkut assigiinngissutaat annertunngeqaaq. Periaatsimi 2-imi akitsuutinik avitsineq eqqortoq naatsorsuutigisaq aalajangersarniarlugu aningaasanik sulisunillu atuisoqartassaaq kiisalu naatsorsuutigisaraluamit annerusumik nikingasoqalersillugu iluarsiisoqartariaqarsinnaalluni.
Periaatsit taakku assigiinngitsunik sunniuteqarsinnaapput, tassa ingerlatseqatigiiffiit pisaqarsinnaassutsiminnik naleqqussaanerannut tunngatillugu kiisalu ukiup ingerlanerani angallatit tunisassiorfiillu raajanik tunioraanerata katitigaanera eqqarsaatigalugu.
Periaatsilli taakku marluk annerusumik assigiinngissuteqartutut isigineqanngillat periaatsini tamani pisassiissutit ilaasa tulaanneqarnissaat siunertaralugu aalajangersaanissaq siunertaassammat. Periaatsini tamani ullumikkut sanilliullugu aalisarsinnaassusermik atorluaanissamut aaqqissugaanikkullu naleqqussaanissamut kajumissuseqalersitsisoqassaaq. Ullumikkut annertussusiliisarneq periaatsimik 1-mik 2-milluunniit taarserneqaraluarpat ikaarsaariarnermi aaqqissuussisoqarnissaa pisariaqarsinnaavoq. Periaaseq 1 pisassiissutinit pissarsiassanik tulaassassanik tulaassassaanngitsunillu tunniussiviusussaq ajornannginnerusumik atortinneqalersinnaasutut isumaqarfigineqarpoq aallaqqaataani arlaannaalluunniit ajornerusumik inissisimalernavianngimmat kiisalu ingerlatseqatigiiffiit qassiit pitsaanerusunik toqqammavissaqalissammata.
Inerniliussaq tassaavoq ukiumut tulaattakkat aalaakaanissaat assut pingaartinneqassappat taava periaaseq 1 niuerutigineqarsinnaasunik tulaassaassanik tulaassassaanngitsunik pisassiissutinit pissarsiviusarluni pisassiiviusarlunilu periaatsini pitsaanerpaajussasoq.

